
IQTISODIYOTNI 
MODERNIZATSIYALASH 
SHAROITIDA TIJORAT 
BANKLARINING AKTIV VA 
PASSIV OPERATSIYALARINI 
INNOVATSION USULLAR 
ORQALI BOSHQARISHNI 
TAKOMILLASHTIRISH
Mo‘minova Ma’suda Baxtiyarovna
DSc, TDIU Bank ishi kafedrasi dotsenti
Annotatsiya: Maqolada iqtisodiyotni modernizatsiyalash sharoitida tijorat banklarining aktiv va passiv operatsiyalariga 
doir iqtisodchi olimlarning fikrlari, amaliyotning joriy holati tahlil qilinib, muammolar ochib berilgan. Ushbu muammolarni 
hal etishda aktiv va passiv operatsiyalarni boshqarishning innovatsion usullari taklif qilingan. Bu borada usullarning kam-
chiliklari va afzalliklari yoritib berilgan.

Kalit so‘zlar: YAIM, ROA, ROЕ, raqamli boshqaruv, Privat paketlar, innovatsion laboratoriya, bank xizmatlari segmenti.
Abstract: The article analyzes the opinions of economists regarding the active and passive operations of commercial 
banks in the context of modernization of the economy, the current state of practice, and reveals the problems. In solving 
these problems, innovative methods of managing active and passive operations are proposed. In this regard, the disad-
vantages and advantages of the methods are highlighted.

Key words: GDP, ROA, ROE, digital management, Private packages, innovation laboratory, banking services segment.
Аннотация: В статье анализируются мнения экономистов относительно активных и пассивных операций коммер-
ческих банков в условиях модернизации экономики, современное состояние практики, раскрываются проблемы. 
При решении этих проблем предлагаются инновационные методы управления активными и пассивными опера-
циями. В связи с этим выделены недостатки и преимущества методов.

Ключевые слова: ВВП, ROA, ROE, цифровой менеджмент, Privat пакеты, инновационная лаборатория, сегмент 
банковских услуг.

K I R I S H
Iqtisodiyotni modernizatsiyalash sharoitida barcha sohlarning faoliyati tubdan isloh qilinmoqda. Birgina 

bank tizimini rivojlantirishga doir islohatlar amalga oshirildi. Bank tizimini rivojlantirishga qaratilgan maqsad va 
vazifalarga nazar solsak, O‘zbekiston Respublikasi Prezidentining 2020-yil 12-maydagi “2020–2025-yillarga 
mo‘ljallangan O‘zbekiston Respublikasining bank tizimini isloh qilish strategiyasi to‘g‘risida” gi PF-5992-sonli 
Farmonida belgilab berilgan.

■ ushbu Farmonda bank tizimi aktivlarining umumiy hajmida davlat ulushi bo‘lmagan banklar aktivlari 
ulushini joriy 15 foizdan 2025-yilga kelib 60 foizgacha oshirish;

■ banklar majburiyatlarining umumiy hajmida banklarning xususiy sektor oldidagi majburiyatlari ulushini 
joriy 28 foizdan 2025-yil yakuniga 70 foizgacha oshirish;

■ 2025-yilga kelib davlat ulushi mavjud kamida uchta bank kapitallariga zarur tajriba, bilim va obro‘ga ega 
kamida uchta strategik xorijiy investorlarni jalb qilish;

■ umumiy kreditlash hajmida nobank kredit tashkilotlari ulushini joriy 0,35 foizdan 2025-yilga kelib 4 
foizgacha oshirish kabi maqsadli ko‘rsatkichlar belgilab berilgan [1].

Yuqorida keltirilgan maqsadli ko‘rsatkichlarga erishishda bank tizimini transformatsiya va isloh qilish, xorijiy 
mamlakatlarning moliya sektorini transformatsiya qilish tajribasi asosida va moliyaviy sohadagi jahon tenden-
siyalarini hisobga olgan holda ehtimoliy yechimlarni izlash, aktiv va passiv operatsiyalarni boshqarish yo‘llarini 
to‘g‘ri belgilash dolzarb ahamiyat kasb etadi.

Tadqiqot mavzusidan kelib chiqib aktiv operatsiyalarga to‘xtalar ekanmiz mamlakatimiz iqtisodchi olimlari-
 dan A.A.Omonov, T.M.Qoraliyevlar “Tijorat banklarining aktiv operatsiyalari – bu banklarning passiv operatsi-
yalari natijasida shakillantirilgan mablag‘larini iqtisodiy jihatdan daromad (foyda) olish maqsadida turli maqsad-
larga joylashtirish va likvidliligini ta’minlash bilan bog‘liq operatsiyalardir. Tijorat banklarining aktiv operatsiyalari 
ularning faoliyatida juda muhim hisoblanadi. Chunki ular ushbu operatsiyalar orqali daromadlar shakllantiriladi 
va aktiv operatsiyalar doimo ma’lum darajada risk, ya’ni qarzdorning defolti (to‘lovga qobilyatsizlik) bilan bog‘liq 
bo‘ladi” [2] degan fikrni bildiradilar.

Rossiyalik iqtisodchi olim O.I.Lavrushin “Kredit tashkilotlarining aktiv operatsiyalari – bu daromadlarni 
olish, likvidlilik va moliyaviy barqarorlikni ushlab turish maqsadida o‘z va jalb qilinadigan mablag‘larni taqsim-
lash (ulardan foydalanish) bo‘yicha maqsadga yo‘naltirilgan harakatlardir” [3] deb izoh beradi.

Shu bilan birga bank aktivlari samaradorligini ta’minlashning kompleks tabiati uning mohiyati, muammolari 
va uslubiy asoslarini aniq belgilab berish zarurligi bilan ifodalanadi [4].

Iqtisodchi olima A.V.Pechnikova va boshqalar “Aktiv operatsiyalar – bu bank resurslarni joylashtirish 
bo‘yicha operatsiyalardir. Uning roli har qanday tijorat banki uchun juda katta.

“Bankning passiv operatsiyalari-moliyaviy resurslarni tasarruf etadigan va ko‘paytiradigan operatsiya. Bank 
tomonidan passiv operatsiyalarni muvoffaqiyatli amalga oshirilishi uning faol faoliyati uchun yetarli shart-sharoit 
yaratadi” [5].

Iqtisodchi olim A.I.Balabanov “Passiv operatsiyalar-bu tijorat banki resurslarining shakllanishini ta’minlay-
digan operatsiyalar majmui. Tijort bankining manbalari o‘z va jalb qilingan mablag‘lari xisobiga shakllantirilishi 
mumkin” [6] deb ta’riflaydi.

G.P. Szego aniqlangan cheklovlarni hisobga olgan holda, yangi modelni taklif etadi va ushbu o‘zgartirilgan 
talqinda SARM bank aktivlarini boshqarish uchun foydali va qulay vosita bo‘lib qolayotganini ko‘rsatadi [7]. 
G‘arb olimlari tomonidan amalga oshirilayotgan tadqiqotlar bank aktivlari va passivlari tarkibini yagona bosh-
qaruv obyekti sifatida ko‘ra boshlashiga olib keldi, bunda boshqaruv vazifalari sifatida likvidlikni saqlab qolish 
va daromadlarini ta’minlash bilan bir qatorda, riskni minimallashtirishni o‘z ichiga oladi. Yuqoridagi iqtisodchi 
olimlarning nazariy qarashlarining har birida muhim omillar bilan uzviy bog‘lagan holda aktiv va passiv operatsi-
yalarni boshqarishni vazifa sifatida kiritilganini ko‘rishimiz mumkin. Asosiysi bu nazariy qarashlar hozirgi kunda 
ham dolzarbligini yoqotmagan.

Yuqorida keltirilgan olimlarning fikrlaridan ko‘rinib turibdiki, aktiv va passiv operatsiyalarni tahlil qilish 
va baholash muhim iqtisodiy munosabatlardan biri hisoblanadi. Ushbu jarayonning ko‘plab jihatlari olimlar 
tomonidan ochib berilgan bo‘lsada, transformatsiyalash jarayonida aktiv va passiv operatsiyalar samarador-
ligini oshirish bo‘yicha amaliy ishlar yetarli darajada tadqiq etilmagan.

T A D Q I Q O T  M E T O D O L O G I YA S I
Tadqiqotimiz tijorat banklarini joriy davrini tahlili va uni baholash mezonlarini takomillashtirish maqsadida 

olib borilgan bo‘lib, aniq vazifalar belgilab olindi. Tadqiqot jarayonida amaliy materiallarni taqqoslash, statistika 
va jadvallar yordamida tahlil ishlari olib borilgan, undagi natijalar asosida aniq xulosa va amaliy takliflar bayon 
qilingan.

T A H L I L  V A  N A T I J A L A R
Bugungi kunda tijorat banklarining umumiy statistik ma’lumotlarini tahlilini amalga oshirish orqali bank 

tizimidagi mavjud muammolarni va ijobiy o‘zgarishlarni ko‘rishimiz mumkin.
Yuqoridagi jadvaldan ko‘rinib turibdiki, YAIM da bank aktivlarining ulushi so‘nggi yillarda ortib bormoqda. 

Bank aktivlari 2023-yilda 2013-yilga nisbatan 8,1 barobarga oshgani, shu bilan birga YAIM esa 13,5 barobarga 
o‘sganini ko‘rishimiz mumkin. Tijorat banklari jami aktivlarining YAIMga nisbatan 43,5 foizga o‘sganini ko‘ramiz. 
Albatta ushbu ijobiy natijalar mamlakatimizda olib borilayotgan iqtisodiy islohotlar samarasi hisoblanadi.

Shu o‘rinda iqtisodiy o‘zgarishlar davrida jahonda an’anaviy bank sohasining transformatsiyasi uchun yangi 
sharoitlar yaratilmoqda. Ushbu rivojlanishlar so‘nggi turdagi axborot va kommunikatsiya texnologiyalari asosida 
amalga oshirilib, buning natijasida dunyoda yangi avlod banklarini vujudga kelishi yo‘nalishida an’anaviy bank 
tuzilmasini qayta tashkil etilishi bilan bog‘liq tendensiyalari rivojlanmoqda. Bu orqali bank tizimimizni rivojlan-
tirish va mustahkamligiga erishish, jahon amaliyotini o‘rganish va tatbiq etish muhim ahmiyat kasb etadi. Shu 
bilan birga tijorat banklarining resurs bazasini mustahkamlash aholini bo‘sh turgan pul mablag‘larini banklarga 
jalb qilish, yangi xizmat turlari ko‘lamini kengaytirish ustuvor vazifalardan biridir. Bu borada tijorat banklari aktiv 
va passiv operatsiyalarni innovatsion boshqarish metodologiyasini takomillashtirish orqali erishish mumkin.

1-rasm: O‘zbekiston Respublikasi tijorat banklari jami aktivlarining YAIM ga nisbatan o‘zgarish tendensiyalari1 
(1-yanvar holati)

Bizga ma’lumki, aktiv va passiv operatsiyalar tijorat banklari faoliyatining asosiy o‘zagi hisoblanadi. Quyi-
dagi operatsiyalar orqali bank o‘z mablag‘lari va jalb qilingan mablag‘larni samarali yo‘naltirib foyda oladi. 
Buning uchun banklar tashqi va ichki bozorda yuzaga kelgan holatlarni, bankning kunlik holatni tezkor tarzda 
tahlil qilishi, bank aktivlari tarkibini va diversifikatsiyasini boshqarish orqali erishiladi. Aktiv operatsiyalarning 
asosiy daromad keltiruvchi turi bu kredit operatsiyalari bo‘lib, bugungi kunda kichik biznes va xususiy tadbir-
korlikni rivojlantirishda, iqtisodiyot tarmoqlari va aholi ehtiyojlarini qondirishda muhim ahamiyat kasb etmoqda.

Tijorat banklari aktivlar rentabelligi shakllanishida sof foizli daromadlar hissasi barqaror ravishda yuqori 
bo‘lib kelmoqda. Xususan, 2023-yil 1-iyul holatiga ushbu ko‘rsatkichning jami aktivlardagi ulushi 4,8 foizni 
tashkil etdi. Shuningdek, bank aktivlari rentabelligining shakllanishida banklarning sof foizsiz daromadlari 5,4 
foiz bandga oshiruvchi omil bo‘ldi. Umuman olganda, sof foizli va foizsiz daromadlar oshganligi, aktivlar bo‘yicha 
ehtimoliy yo‘qotishlar uchun yaratilgan zaxiralarning kamayganligi banklarning yuqori operatsion xarajatlarini 
qoplashga imkon berdi. Natijada, aktivlar rentabelligi ko‘rsatkichi deyarli o‘zgarishsiz shakllandi [8].

Xalqaro tajribadan shuni ko‘rish mumkinki, aktivlar diversifikatsiyasi siyosati amalaga oshirilgan bo‘lib, 
faqatgina kredit operatsiyalaridan emas balki qimmatli qog‘ozlar, investitsiyalar va noan’anaviy kredit operatsi-
yalar salmog‘i yuqori ulushga ega.

1-jadval: Tijorat banklarining kapitali va aktivlari daromadliligi tahlili (foizda)2

Ko‘rsatkichlar 2019 2020 2021 2022 2023 2019-yilda 2023-yilga nisbatan 
o‘zgarishi (%)

ROE 10,1 10,3 6,1 13,3 13,3 3,2 %

ROA 2,3 2,2 2,1 2,7 2,5 0,2 %

Ushbu jadvalda tijorat banklarining kapitali va aktivlari daromadliligi ko‘rsatkichlarining 5 yil davomida 
o‘zgarish tendensiyasi keltirilgan. 2023-yil 1-yanvar holatiga ko‘ra, ROA 2,5 % ni, ROE 13,3 % ni tashkil qildi. 
2019–2023-yillar oralig‘ida tijorat banklari kapitali daromadliligi darajasi 3,2 foizga, bank aktivlarining daro-
madliligi esa 0,2 foizga pasayganini ko‘rishimiz mumkin. Bu esa banklar o‘z kapitalidan va aktivlaridan yetarli 
daromadga ega bo‘lmaganligidan darak beradi. Shu o‘rinda bank aktiv va passivlarini boshqarishga doir muam-
molarni hal etish dolzarbligini anglatadi.

1 www.cbu.uz ва www.stat.uz saytlari ma’lumotlari asosida muallif tomonidan tuzilgan.
2 Muallif tomonidan tuzilgan. Manba: www.cbu.uz

2-rasm: O‘zbekiston Respublikasi tijorat banklarida depozitlarning turlari va muddatlari bo‘yicha qoldig‘i va 
dinamikasi (foizda)3

Ushbu muammolarni hal etishda bank tizimida passivlar tarkibi aynan barqaror resurslarni mavjud ekanligi 
ahamiyatli hisoblanadi. Resurs jalb qilishning asosiy manbalaridan biri bu depozit operatsiyalari bo‘lib, ularni 
muddatlari bo‘yicha tahlil qilamiz.

Yuqoridagi rasmda depozitlar dinamikasidagi o‘zgarishlarni ko‘rishimiz mumkin. Bu tijorat banklari risk 
yuqori bo‘lgan resurslardan foydalanib kelganini ko‘rsatadi. 2017-yil jami depozitlar tarkibida muddatsiz 
depozitlar ulushi 60 foiz bo‘lgan bo‘lsa, 2023-yilga kelib bu ko‘rsatkich 35 foizni tashkil etmoqda. Shu davr 
mobaynida 25 punktga pasaygan. Shu bilan birga sezilarli o‘zgarish jamg‘arma depozitlarni jami depozitlar 
tarkibidagi ulushida ham ko‘rish mumkin. 2017-yilda 11 foiz bo‘lgan bo‘lsa, 2023-yilda 35 foizni tashkil etmoqda. 
Bu esa ijobiy tomonga ya’ni 24 punktga ko‘tarilganidan darak beradi. Biroq bu ko‘rsatkichlar tijorat banklari 
uchun ijobiy holat deb bo‘lmaydi. Jalb qilingan resurslarni risk darajasini pasaytirish uchun banklar muddatli va 
jamg‘arma depozitlar ulushini oshirishlari lozim.

Moliya institutlarini ichida banklar faoliyatining o‘ziga xos xususiyati ular asosan jalb qilingan mablag‘lar 
bilan faoliyat yuritayotganligidan namoyon bo‘ladi, ularning faoliyatining xavfli jihati ishonib topshirilgan pulning 
xavfsizligi uchun javobgarlik oshishi bilan bog‘liq. Ushbu jihatdan bankning likvidligi va to‘lov qobiliyatida sama-
rali boshqaruv alohida ahamiyatga ega.

2-jadval: Bankning aktiv va passiv operatsiyalarini boshqarish usullari4

Usul Usulning ustunligi Usulning kamchiligi

Innovatsion usullar

Raqamli boshqaruv

Virtual bank operatsiyalari mijozlar vaqtini tejash 
imkonini banklar uchun esa ichki axborotlarni 
yig‘ish va saqlashda va ularni takomillashtirish 
orqali ichki auditning yaratilish imkonini beradi

Bank xatarini kamaytirish imkoniga 
ega bo‘lamiz, chunki mijoz haqidagi 
ma’lumotlar bazasiga ega bo‘lamiz.

Privat paketlari
Yangi xizmat turlarini ko‘lamini kengaytirib bank 
mijozlarning moliyaviy mablag‘larini boshqarish 
imkonini beradi.

Ushbu usulning xatar darajasi bank 
uchun yo‘q lekin mijoz oldidagi 
ma’suliyati yuqori.

Innovatsion laboratoriya

Bankning yangi dasturlari, xizmat turlari va bank 
mahsulotlarini joriy qilishdan oldin sinovdan 
o‘tkazish uni takomillashtirish yoki o‘zgartirish 
imkonini beradi.

Ushbu usul orqali xatar darajasini 
qisqaritish imkoniga ega bo‘lamiz.

Bank xizmatlari segmenti
Tijorat banki xizmat ko‘rsatish sohasini 
kengaytirish orqali moliya bozori ishtirokchilari 
bilan aloqalarni mustahkamlash imkonini beradi.

Ushbu usulning xatar darajasi bank 
uchun mavjud emas biroq mijozlar va 
moliya bozori ishtiokchilari oldidagi 
ma’sulyati yuqori.

3 Muallif tomonidan tuzilgan. Manba: www.cbu.uz
4 Muallif tomonidan tuzilgan.

Mavjud tijorat bankning aktiv va passiv operatsiyalarni boshqarish usullarini o‘rganish shuni beradiki, 
ulardan ancha ma’quli, tasodifiy ta’sirini ko‘rib chiqish va oldindan rejalashtirilgan vaziyatlar, shuningdek, qabul 
qilinayotgan yoki boshqa yechimlar natijasini baholash imkonini beruvchi modellash va innovatsion usullar 
bo‘ladi.

Yuqoridagi jadvaldan kelib chiqib, ushbu usullarning barchasi samarali bo‘lib, bank tomonidan to‘g‘ri strate-
giyani tanlanishi orqali aktiv va passiv operatsiyalarni boshqarish imkoniga va usullarni kengaytirish orqali 
boshqarish strategiyasini takomillashtirishga erishamiz.

Ushbu jadvalda innovatsion usullar turlarini ustunligi, kamchiliklari va bank qanday daromadni olish imko-
niga ega bo‘lish ko‘rsatib o‘tilgan. Keltirilgan innovatsion usullarni qo‘llanishi operatsiyalarni boshqarishni inno-
vatsion uslubini shakllantiradi.

X U L O S A  V A  T A K L I F L A R
Xulosa qilib shuni aytish mumkinki, yuqorida tijorat bank operatsiyalarni boshqarish strategiyasini shakllan-

tirishni amalga oshirishda vujudga keladigan muammolar va ularni bartaraf etish yo‘llari tahlil qilindi.
Bizning fikrimizcha, har bir tijorat banki o‘z mulkchilik shaklidan kelib chiqqan holda va mijozlarning tarkibi 

va bajaradigan operatsiyalari turlaridan kelib chiqib o‘z usulini tanlashi, ushbu usulni ichki va tashqi omillarni 
to‘g‘ri baholagan holda boshqarish tizimiga o‘zgartirishlar kiritib turishi lozim.

Shu bilan birga bank aktivlar va passivlarni boshqarishga qanday yondashishidan qat’i nazar, rahbariyat 
muqarrar ravishda muhim savolga duch keladi: passivlarning hajmi va tuzilishi aktivlarni taqsimlash yo‘nali-
shiga ta’sir qiladimi? Muammoni hal qilishning an’anaviy yondashuvi moliyalashtirish manbalarini birlash-
tirishdir. Bunday boshqaruv usullariga ko‘ra, passivlar tarkibi aktivlarni joylashtirish yo‘nalishlarini tanlashga 
ta’sir qilmaydi, barcha mablag‘lar har xil turdagi majburiyatlarning o‘ziga xos xususiyatlarini hisobga olmagan 
holda bankning yagona resurs salohiyati sifatida qaraladi. Bank rahbariyatining vazifasi mustaqil qiymat sifa-
tida qaraladigan aktivlarni joylashtirishning ustuvor yo‘nalishlarini belgilashdan iborat. Moliyalashtirish man-
balarini birlashtirish usulining afzalligi uning amaliy qo‘llanilishining soddaligi va mavjudligi, asosiy kamchiligi 
esa likvidlik muammolarining paydo bo‘lishidir. Agar aktivlar va passivlar o‘rtasidagi munosabatlar hisobga 
olinmasa, likvidlik xavfi ortadi. Resurslarni investitsiya qilish uchun eng foydali yo‘nalishlarni tanlashga harakat 
qilib, bank qisqa muddatli depozitlar hisobidan moliyalashtiriladigan uzoq muddatli kreditlar berishi mumkin. 
Bunday transformatsiya likvidlik xavfi darajasining oshishiga olib kelishi mumkin [9].

Shu o‘rinda bank rahbariyati o‘zini likvidlik xavfi darajasining oshishidan sug‘urtalashga qaror qilsa va shu 
maqsadda yuqori likvidli aktivlarni mablag‘larni joylashtirishning ustuvor yo‘nalishi sifatida ko‘rib chiqsa, u holda 
bank aksiyadorlari mumkin bo‘lgan maksimal foyda olishdan bosh tortishi kerak bo‘ladi.

